
					Gwirwyd y dudalen hon
Ac eisteddodd y gŵr doeth, a'r dorf a lefodd,—

“Felly y bydded i tithau, hyn sydd gyfiawn.”

A'r brenin a drodd at Anwylaf, ac a ddywedodd,—

“Beth wyt ti yn ei ddweyd, frenhines Anwylaf?”

Ac Anwylaf a ddododd ei llaw fechan ar
wallt du Iestyn, fel y penliniai o'i flaen. A
chan droi ei gwyneb at ei gŵr, hi ddywedodd
mewn llais tyner,—

“Yr wyf fi mor ddedwydd heddyw, fel nas
gallaf oddef gweled un creadur mewn tristwch,
ac felly, O frenin, yr wyf yn erfyn arnat ti
faddeu iddo ei holl drosedd a'i ryddhau o'i gadwynau, 
fel y caiff eto fyw i edrych ar oleuni
anwyl yr haul.”

A'r brenin a orchymynnodd i'r dorf farnu
rhwng y ddwy ddedfryd. A bu distawrwydd
dwfn am ychydig eiliadau, yn y gwaeddodd llais
clir fel cloch arian drwy neuadd y llys,—

“Bydded yn ol gair y frenhines Anwylaf."

Ac adleisiwyd y geiriau gan yr holl dorf. Ac
Iestyn a blygodd ei ben ac a wylodd, ac a
gusanodd draed Anwylaf. A hi a ddatododd
ei gadwynau a'i llaw ei hun. Ac efe a ddanfonwyd 
gan y brenin i gwrr pell o'i deyrnas, lle
y llywodraethodd yn gyfiawn am lawer blwyddyn.

Ond ar y ddinas wych y gosododd y brenin
dad Anwylaf i lywodraethu, ac efe a roddodd
iddo blas Iestyn a'i holl gyfoeth. A'r llywodraethwr 
newydd a gymerodd yr holl drysorau
ac a'u rhannodd ymhlith tlodion y ddinas, fel
nad oedd eisieu ar neb o'i mewn. A llais pob
dyn oedd o'i blaid. Ac yr oedd efe a'i wraig
yn ddedwydd yn nedwyddwch Anwylaf.

		 Golygwyd y dudalen hon ddiwethaf ar 17 Medi 2023, am 13:51.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

